
1. Ընթացիկ իրավիճակը և իրավական ակտի ընդունման անհրաժեշտությունը.
[bookmark: _GoBack]Գործող իրավակարգավորումների համաձայն՝ քրեակատարողական ծառայության պաշտոն, ներառյալ նաև քրեակատարողական հիմնարկում, զբաղեցնելու իրավունք ունեն քրեակատարողական ծառայության տվյալ պաշտոնի անձնագրով ներկայացվող պահանջները բավարարող, հայերենին տիրապետող, 18 տարին լրացած Հայաստանի Հանրապետության քաղաքացիները, որոնք անցել են պարտադիր զինվորական ծառայություն (բացառությամբ իգական սեռի, ինչպես նաև այն քաղաքացիների, որոնք օրենքով նախատեսված կարգով և հիմքով ազատվել են պարտադիր զինվորական ծառայությունից), դիմելու պահին չի լրացել նրանց 30 տարին, բացառությամբ «Քրեակատարողական ծառայության մասին» օրենքի 17-րդ հոդվածի 8-րդ մասով նախատեսված դեպքի: Տարիքային նման սահմանափակումը որոշ դեպքերում բացասական է անդրադառնում որակյալ կադրերի ընտրության հարցում: Օրենսդրական կարգավորումն ամբողջական չի ներկայացնում հավելյալ պահանջներ, որոնք խիստ պարտադիր են որակյալ կադրերով քրեակատարողական համակարգն ապահովելու համար (հմտություններ, գիտելիքներ, ֆիզիկական պատրաստվածություն և այլն), որոնք առավել կարևորվում են քրեակատարողական հիմնարկների անվտանգության ապահովման և պահպանության ապահովման կառուցվածքային ստորաբաժանումների ծառայողների համար: Քրեակատարողական ծառայողին ներկայացվող մասնագիտական պահանջներն ընդլայնման կարիք ունեն և պետք է ներառեն նաև հարմասնագիտական հմտություններ և գիտելիքներ (հոգեբանություն, սոցիալական աշխատանք, հաղորդակցման հմտություններ, ֆիզիկական պատրաստություն և այլն): Քրեակատարողական ծառայություն դիմած և քրեակատարողական ծառայության պաշտոնի անցնելու համար սահմանված պահանջները բավարարող, սակայն աշխատանքային փորձ չունեցող անձանց մրցույթը հաղթահարելուց հետո մինչև պաշտոնի նշանակվելը նրանց ներգրավվում են մեկամսյա ուսումնական դասընթացներում` նրանց պաշտոնում նշանակելու իրավասություն ունեցող պաշտոնատար անձի կողմից: Մեկամսյա ուսումնական դասընթացներում ներգրավված անձինք քրեակատարողական ծառայողներ չեն համարվում: Մեկամսյա դասընթացների արդյունավետությունը խիստ վիճելի է՝ առավել ևս այն դեպքում, երբ դրանք կազմակերպվում են բացառապես աշխատանքային փորձ չունեցող անձանց համար:
Պրակտիկան ցույց է տալիս, որ նշված գործընթացն այնքան էլ արդյունավետ չէ՝ առավել ևս հաշվի առնելով դրա տևողությունը. դասախոսություններն ու գործնական պարապմունքները չեն կարող պակաս լինել 48 ակադեմիական ժամից, իսկ պրակտիկայի տևողությունը չի կարող պակաս լինել 15 օրվանից: Դասախոսություններն ու գործնական պարապմունքները նույնպես վերանայման կարիք ունեն ոչ միայն թեմատիկ բաշխվածության, այլ նաև տրամադրվող տևողության համատեքստում:
Ներկա դրությամբ, բացառությամբ քրեակատարողական հիմնարկի պետերի պաշտոնների, քրեակատարողական ծառայության մյուս պաշտոնները զբաղեցվում են մրցույթի արդյունքներով՝ Կառավարության կողմից սահմանված կարգով: Մրցույթով է իրականացվում նաև քրեակատարողական ծառայողների առաջխաղացումը: Քրեակատարողական ծառայության պաշտոն առաջին անգամ զբաղեցնող անձի նշանակումն իրականացվում է մինչև 9 ամիս փորձաշրջանով, որի հետ կապված հարաբերությունները կարգավորվում են «Քաղաքացիական ծառայության մասին» օրենքով:
Քրեակատարողական ծառայողի հետագա աշխատանքային գործունեության ընթացքում քրեակատարողական ծառայության գլխավոր, առաջատար, միջին և կրտսեր խմբերի պաշտոններ զբաղեցնող քրեակատարողական ծառայողները ենթակա են վերապատրաստման քրեակատարողական ծառայողի անհատական վերապատրաստման կարիքի գնահատման հիման վրա՝ կատարողականի գնահատականի արդյունքներով, ինչպես նաև քրեակատարողական ծառայության գերակա խնդիրների արդյունավետ լուծմանն ուղղված քրեակատարողական ծառայողների մասնագիտական գիտելիքների և կոմպետենցիաների զարգացման անհրաժեշտության դեպքում, սակայն ոչ ուշ, քան երեք տարին մեկ անգամ: 
Չնայած քրեակատարողական ծառայողը, ինչպես նաև նրա ընտանիքի անդամները գտնվում են պետության պաշտպանության ներքո, և նրանց անվտանգությունը երաշխավորվում է «Քրեակատարողական ծառայության մասին» օրենքի 30-րդ հոդվածի 2-րդ մասով, մասնավորապես՝ սոցիալական ապահովության հարցերը կարգավորվում են «Զինծառայողների և նրանց ընտանիքի անդամների սոցիալական ապահովության մասին» օրենքով (ներկայումս այդ օրենքն ուժը կորցրած է ճանաչվել և գործում է «Զինվորական ծառայության և զինծառայողի կարգավիճակի մասին» օրենքը), սակայն առկա գործիքակազմը բավարար չէ քրեակատարողական ծառայողներին, ինչպես նաև նրանց ընտանիքի անդամներին պատշաճ պայմաններով ապահովելու համար:
Քրեակատարողական ծառայողին անվճար տրվում է քրեակատարողական ծառայողի հանդերձանք, այդ թվում` համազգեստ, որի նկարագիրը, այն տրամադրելու, կրելու կարգը, ժամկետները և պայմանները սահմանվել են Կառավարության 2019 թվականի հունիսի 20-ի N 776-Լ որոշմամբ[footnoteRef:1], սակայն այդ համազգեստի նկարագրից ակնհայտ է, որ այն բավարար չէ այն հատուկ կամ անհրաժեշտ այլ միջոցների[footnoteRef:2] կրման համար, որոնք պետք է ունենա քրեակատարողական ծառայողն իր ծառայողական պարտականությունները կատարելու համար, առավել ևս, եթե նրա վրա դրված է քրեակատարողական հիմնարկի անվտանգության ապահովման հիմնախնդիրը: Հանդերձանքի ձևը, գրպանների քանակը, հատուկ միջոցների համար գոտու և այլ դետալների առկայությունը և այլ հանգամանքեր կարևոր են քրեակատարողական ծառայողի գործառույթների արդյունավետ իրականացման համար: Քրեակատարողական ծառայողի գործառույթները պետք է հաշվի առնվեն համազգեստի ձևը և նկարագիրը որոշելու համար, ինչն այս պահին անտեսվում է: [1:  https://www.arlis.am/DocumentView.aspx?DocID=135007 ]  [2:  https://www.arlis.am/DocumentView.aspx?DocID=152592 ] 

Քրեակատարողական ծառայողներին չի տրամադրվում անվճար սնունդ՝ անգամ քրեակատարողական հիմնարկում հերթափոխով աշխատանք իրականացնելիս, սակայն հերթափոխով ծառայություն իրականացնող կամ հերթապահություն ստանձնած զինծառայողներին այն տրամադրվում է՝ հաշվի առնելով այն հանգամանքը, որ այդ զինծառայողները 24 ժամ գտնվում են իրենց ծառայության վայրում:
Վերը նշված խնդիրները նախատեսվում է փուլային եղանակով շտկել՝ գործընթացները սկսելով Հայաստանի Հանրապետության արդարադատության նախարարության «Սևան» քրեակատարողական հիմնարկից՝ այնուհետև կիրառելով այլ հիմնարկներում նույնպես:
Բոլոր քրեակատարողական հիմնարկներում անվտանգության և պահպանության ապահովումն իրականացվում է տարբեր ստորաբաժանումների կողմից, որոնք փաստացի հետապնդում են նույն նպատակը: Արդարադատության նախարարի 2011 թվականի նոյեմբերի 21-ի N 194 հրամանով[footnoteRef:3] սահմանվել են քրեակատարողական ծառայության անվտանգության ապահովման կառուցվածքային ստորաբաժանումներում գործունեության առանձնահատկությունները, մասնավորապես ամրագրվել է, որ քրեակատարողական հիմնարկի անվտանգության ապահովման բաժնի խնդիրներն են՝ [3: https://www.penitentiary.am/2011-%D5%A9%D5%BE%D5%A1%D5%AF%D5%A1%D5%B6%D5%AB-%D5%B6%D5%B8%D5%B5%D5%A5%D5%B4%D5%A2%D5%A5%D6%80%D5%AB-21-%D5%AB-n194-%D5%B6 ] 

1) կազմակերպել տվյալ հիմնարկի անվտանգության ապահովումը, ինչպես նաև կալանավորված անձանց և դատապարտյալների կողմից ներքին կանոնակարգի պահպանումն օրենսդրությամբ և Արդարադատության նախարարի 2011 թվականի նոյեմբերի 21-ի N 194 հրամանով սահմանված կարգով.
2) կազմակերպել տվյալ հիմնարկի քաղաքացիական և մոբիլիզացիոն աշխատանքների իրականացումը.
3) ապահովել տվյալ ոլորտը կանոնակարգող օրենսդրության պահանջների, Արդարադատության նախարարի, քրեակատարողական վարչության պետի և նրա` տվյալ ոլորտը համակարգող տեղակալի` հիմնարկի պետի, նրա տվյալ ոլորտը համակարգող տեղակալի` իրենց լիազորությունների սահմաններում արձակած կամ տված հրամանների, հանձնարարականների ու ցուցումների իրականացումը:
Արդարադատության նախարարի 2011 թվականի նոյեմբերի 21-ի N 195 հրամանով[footnoteRef:4] սահմանվել են քրեակատարողական ծառայության պահպանության ապահովման կառուցվածքային ստորաբաժանումներում գործունեության առանձնահատկությունները, մասնավորապես ամրագրվել է, որ քրեակատարողական հիմնարկի պահպանության ապահովման բաժնի խնդիրներն են՝ [4: https://www.penitentiary.am/2011-%D5%A9%D5%BE%D5%A1%D5%AF%D5%A1%D5%B6%D5%AB-%D5%B6%D5%B8%D5%B5%D5%A5%D5%B4%D5%A2%D5%A5%D6%80%D5%AB-21-%D5%AB-n195-%D5%B6 ] 

1) իրականացնել հսկողություն հիմնարկների պահպանության ապահովման բաժինների խնդիրների` սահմանված կարգով իրականացման նկատմամբ.
2) ապահովել կալանավորված անձանց և դատապարտյալների ուղեկցորդումներն Արդարադատության նախարարի 2011 թվականի նոյեմբերի 21-ի N 195 հրամանով նախատեսված դեպքերում և կարգով.
3) ապահովել տվյալ ոլորտը կանոնակարգող օրենսդրության պահանջների, Արդարադատության նախարարի, քրեակատարողական վարչության պետի և նրա` տվյալ բնագավառը համակարգող տեղակալի` իրենց լիազորությունների սահմաններում արձակած կամ տված հրամանների, հանձնարարականների ու ցուցումների իրականացումը:
Գործառույթների մեկտեղումը և քրեակատարողական նույն ծառայողի կողմից թե՛ անվտանգության, թե՛ պահպանության ապահովման գործառույթների իրականացումը ոչ միայն անհրաժեշտ է կալանավորված անձանց կամ դատապարտյալների իրավունքների պաշտպանության համար, այլ նաև հանգեցնելու է քրեակատարողական հիմնարկների կառավարման բարելավմանը և մարդ-ռեսուրսների աշխատանքի արդյունավետության բարձրացմանը:

2. Առաջարկվող կարգավորման բնույթը և նպատակը.
ՀՀ քրեակատարողական հիմնարկներում քրեակատարողական ծառայողների աշխատանքի արդյունավետությունը բարձրացնելու համար հիմնովին պետք է վերանայվի նրանց պատրաստման, վերապատրաստման և նշանակման ընթացակարգը, քանի որ առկա վիճակն այդքան էլ արդյունավետ չի գործում և չի ապահովում քրեակատարողական ծառայողներին պատշաճ գիտելիքներով ու հմտություններով, որոնց իմացությունն ու ապահովումն անհրաժեշտ են կալանավորման կամ պատժի կատարման ընթացում՝ առաջնահերթ կալանավորված անձանց կամ դատապարտյակների իրավունքների պաշտպանության համատեքստում: Քրեակատարողական ծառայողները նաև ապահովված չեն այնպիսի համազգեստով և սպառազինությամբ, որն անհրաժեշտ է ծառայությունն ու առանձին գործառույթներն արդյունավետ իրականացնելու համար: Այդ իսկ պատճառով քրեակատարողական ծառայողների ընտրության՝ արդի պայմաններին համապատասխանող լավարկված նոր մեխանիզմի առկայությունը և նրանց պատշաճ համազգեստով ու այլ պայմաններով ապահովելը համարվել է այս բարեփոխման հիմքը:
Քրեակատարողական ծառայողների 1744 հաստիքներից հայեցակարգը մշակելու դրությամբ թափուր էր միայն 96-ը (ընդհանուր թվի 5,5%), որոնցից մեծամասնությունն անվտանգության ապահովման կամ պահպանության ապահովման բաժինների ծառայողների հաստիքներն են: Բացի այդ, քրեակատարողական ծառայոնղների մեծամասնությունը նույն անվտանգության ապահովման կամ պահպանության ապահովման բաժինների ծառայողներն են (տարբեր քրեակատարողական հիմնարկներում քրեակատարողական ծառայողների 85-90% այդ բաժնի ծառայող են) և նրանք առավել շատ են շփվում կալանավորված անձանց և դատապարտյալների հետ՝ ելնելով իրենց գործառույթներից, ներառյալ՝ հերթափոխով ծառայությունը կազմակերպելու ժամանակ: Հետևաբար, այդ երկու բաժիններից բարեփոխումը նախաձեռնելն առավել նպատակահարմար է և կհանգեցնի կալանավորված անձանց կամ դատապարտյալների հետ անմիջականորեն շփվող քրեակատարողական ծառայողներին անհրաժեշտ գիտելիքներ ու հմտություններ տրամադրելով՝ անհրաժեշտ բարեփոխում իրականացնելուն: 
Քրեակատարողական հիմնարկների այդ երկու բաժինների գործառույթների բազմազանությունն ու առանձնահատկությունները գործնականում չեն բացառում իրավիճակներ, երբ նույն քրեակատարողական հիմնարկի անվտանգության ապահովման բաժնի ծառայողներն աջակցում են պահպանության ապահովման բաժնի ծառայողների գործառույթների իրականացմանը և հակառակը: Դա պայմանավորված է ինչպես պահպանության ապահովման բաժնի ծառայողների ծանրաբեռնվածությամբ, մասնավորապես՝ քաղաքացիական առողջապահական հաստատությունում նշանակված պահակակետերում, այնպես անվտանգության ապահովման բաժնի ծառայողների կողմից քրեակատարողական հիմնարկկների ներսում կազմակերպվող միջոցառումների քանակով ու բազմազանությամբ: Հետևաբար, քրեակատարողական հիմնարկների այդ երկու առանձին ստորաբաժանումների ծառայողների կողմից փոխադարձ օգնությունն առկա է անգամ բաժինների առանձնացված լինելու դեպքում: 
Բարեփոխումը նախատեսվում է սկսել մեկ քրեակատարողական հիմնարկից հետագայում այն իրականացնելով նաև այլ քրեակատարողական հիմնարկներում: «Սևան» քրեակատարողական հիմնարկում անվտանգային միասնական համակարգի ներդրման դեպքում հնարավոր կլինի մեկ քրեակատարողական հիմնարկի օրինակով ստեղծել ստորաբաժանման բարեփոխված աշխատանքային պայմաններ, փորձարկել այն, վերազինել քրեակատարողական ծառայողներին թե՛ գիտելիքներով, թե՛ համազգեստով ու այլ պայմաններով, գործնականում բացահայտնել նոր համակարգի հնարավոր բացերը, շտկել դրանք և լրամշակումից հետո ներդնել այլ քրեակատարողական հիմնարկներում: 
Քրեակատարողական ծառայողների թեկնածուների մասնագիտական պատրաստումը բարդ ընթացակարգով է լինելու՝ որակյալ մասնագետներ պատրաստելու նպատակով և բաղկացած է լինելու հետևյալ փուլերից՝
1) ուսումնական դասընթաց, որը տևելու է երեք ամիս,
2) ավարտական քննություն, որն անց է կացվելու դասընթացում ներառված թեմաների և առարկաների շրջանակներում, եթե ուսումնական դասընթացի ընթացիկ ստուգումները դրական են (նախնական ուսումնական պլանները կազմված են), 
3) ստաժավորում քրեակատարողական հիմնարկներից որևէ մեկում, որը տևելու է մեկ ամիս,
4) ստաժավորման արդյունքների ամփոփում, 
5) ավարտական վկայականների տրամադրում և պաշտոնի նշանակում: 
Վերը նշված մասնագիտական պատրաստման բոլոր բաղադրիչները վերահսկվելու են Արդարադատության նախարարության կողմից, և հետագայում այդ գործընթացում բացահայտված առանձնահատկությունները հաշվի են առնվելու մյուս քրեակատարողական հիմնարկներում նոր մոդելը ներդնելիս՝ մեթոդական շտկումներ իրականացնելով:

3. Կապը ռազմավարական փաստաթղթերի հետ.
Քրեակատարողական հիմնարկներում պահպանության և անվտանգության բնագավառում ծառայության կազմակերպման նոր մոդելի ներդրման հայեցակարգի մշակումը բխում է քրեակատարողական ոլորտի բարեփոխումների վերաբերյալ հաստատված մի շարք իրավական փաստաթղթերից, որոնց թվում են Կառավարության 2021-2026 թվականների ծրագիրը[footnoteRef:5] և Քրեակատարողական և պրոբացիայի ոլորտի 2019-2023 թվականների ռազմավարությունը[footnoteRef:6]։ [5: Տե՛ս https://www.gov.am/files/docs/4586.pdf, Հավելված Կառավարության 2021 թվականի օգոստոսի 18-ի N 1363-Ա որոշման:]  [6:  Տե՛ս https://www.arlis.am/DocumentView.aspx?DocID=137161, Հավելված N1 Կառավարության 2019 թվականի նոյեմբերի 28-ի N 1717–Լ որոշման:] 


4. Նախագծերի ընդունման կապակցությամբ այլ իրավական ակտերի ընդունման անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի առաջարկվող իրավակարգավորումների ընդունումից հետո փոփոխության են ենթարկվելու ՀՀ արդարադատության նախարարի այն հրամաններում, որոնք ապահովում են քրեակատարողական հիմնարկների կառուցվածքը և հաստիքային ցուցակը:
Նախագծի առաջարկվող իրավակարգավորումների ընդունման արդյունքում պետական բյուջեի եկամուտներում սպասվելիք փոփոխություններ չկան, իսկ ծախսերում սպասվում է ավելացում 869,093,000 ՀՀ դրամի չափով, որից՝
1) քրեակատարողական ծառայողների պատրաստման համար 92.916.500 ՀՀ դրամ, 
2) քրեակատարողական ծառայողների նոր հանդերձանքի համար /150 ծառայողի հաշվարկ/ 30,180,000 ՀՀ դրամ, 
3) քրեակատարողական ծառայողների սպառազինության համար /150 ծառայողի հաշվարկ/ 46,200,000 ՀՀ դրամ, 
4) հերթափոխով ծառայություն կազմակերպելու դեպքում քրեակատարողական ծառայողի 1 օրվա սննդի /երեքանգամյա/ ապահովման համար համար /հերթափոխում 20 ծառայողի հաշվարկ/ ՝ տարեկան 18,250,000 ՀՀ դրամ, 
5) քրեակատարողական ծառայողների աշխատավարձի ավելացման համար /150 ծառայողի համար/ 681,546,500 ՀՀ դրամ։

5. Նախագծի մշակման գործընթացում ներգրավված ինստիտուտները, անձինք.
Նախագիծը մշակվել է ՀՀ արդարադատության նախարարության կողմից:

6. Իրավական ակտի կիրառման դեպքում ակնկալվող արդյունքը.
1) Որոշման Նախագծի առաջարկվող իրավակարգավորումների ընդունման արդյունքում կբարելավվի քրեակատարողական ծառայողների ընդունման, պատրաստման և նշանակման ընթացակարգերը, համակարգը կհամալրվի մասնագիտական գիտելիքներ և հմտություններ ունեցող քրեակատարողական ծառայողներով,
2) Որոշման Նախագծի առաջարկվող իրավակարգավորումների ընդունման արդյունքում կունենանք անվտանգության նոր մոդել, որն արդյունավետորեն կիրականացնի իր առջև դրված պարտականությունները և գործառույթները, ինչի արդյունքում պատշաճորեն կապահովվեն կալանավորված անձանց և դատապարտյալների իրավունքները, 
3) Որոշման նախագծի ընդունման արդյունքում կկիրառվի նոր մոդելի առաջնային ներդրում «Սևան» քրեակատարողական հիմնարկում, որից հետո մեթոդաբանական անհրաժեշտ լրացումներից հետո այդ մոդելը կներդրվի այլ քրեակատարողական հիմնարկներում՝ փուլային բարեփոխելով բոլոր քրեակատարողական հիմնարկների անվտանգության և պահպանության ապահովման համակարգերը: 

